ЗАКОН ЗА УСТАНОВИТЕ ЗА СРЕДНО ОБРАЗОВАНИЕ 

НА ВЕРСКИТЕ ЗАЕДНИЦИ
Член 1

Православното богословско училиште во Скопје и Средното исламско училиште „Иса Бег Медреса“ во Скопје (во натамошниот текст: Православното богословско училиште и Средното исламско училиште), како установи за средно образование на верски заедници, стекнуваат статус на приватно јавни установи за средно образование, согласно со Законот за средното образование.

Член 2

Православното богословско училиште и Средното исламско училиште, ќе вршат дејност средно образование од областа на богословските, односно исламските науки, во согласност со Законот за средното образование.

Член 3

Православното богословско училиште и Средното исламско училиште  имаат овластување да издаваат дипломи, сведителства  и други јавни исправи во смисла на Законот за средното образование.

Член 4

Православното богословско училиште и Средното исламско училиште, ќе почнат со работа како приватни јавни установи за средно образование на верските заедници од учебната 2020/2021 година, по целосното спроведување на постапката за добивање на решение за исполнетоста на условите за почеток со работа, утврдени со Законот за средното образование.

Член 5
Подготовките за почеток со работа на Православното богословско училиште и Средното исламско училиште како приватни јавни установи за средно образование на верските заедници, ги вршат матичните комисии составени од по пет члена.

Членовите на матичната комисија ги именува основачот, најдоцна во рок од 30 дена од денот на влегувањето во сила на овој закон.

Член 6
Учениците запишани на Православното богословско училиште и Средното исламско училиште, имаат исти права и обврски како и учениците во јавните средни училишта.

Член 7
Учениците кои ќе го завршат средното образование на Православното богословско училиште и Средното исламско училиште, можат да се запишат на Православниот богословски факултет "Св. Климент Охридски" - Скопје и Факултетот за исламски науки - Скопје, и на високообразовни установи на студиските програми општествените и хуманистички науки.
Член 8
Наставник кој ќе реализира воспитно-образовна работа во Православното богословско училиште и Средното исламско училиште по општообразовните предмети може да биде лице кое ги исполнува условите од Законот за наставниците и стручните соработници во основните и средните училишта и нормативот за наставен кадар во средното образование.
Наставник кој ќе реализира воспитно-образовна работа во Православното богословско училиште и Средното исламско училиште по останатите предмети може да биде лице кое има завршено најмалку прв циклус на студии на Православниот богословски факултет "Св.Климент Охридски" - Скопје и Факултетот за исламски науки – Скопје.

Наставник кој ќе реализира воспитно-образовна работа од став 2 на овој член може да биде и лице кое има завршено високо образование најмалку прв циклус и на кого му е издадено решение за признавање на странската високообразовна квалификација, согласно со Законот за високото образование.

Член 9
Православното богословско училиште и Средното исламско училиште воспитно-образовната работа ја остваруваат согласно наставен план и наставни програми.

 Наставниот план од став 1 на овој член може да содржи 55 % од наставните програми за гимназиско образование и 45 % од останатите наставни предмети.
Наставниот план и наставните програми од став 1 на овој член ги изготвува основачот и ги доставува до Министерството за образование и наука.

Министерството за образование и наука ги донесува наставниот план и наставните програми од став 1 на овој член, по претходно мислење од Бирото за развој на образованието и Центарот за стручно образование и обука.

Член 10
Средства за финансирање на дејноста на Православното богословско училиште и Средното исламско училиште ќе се обезбедуваат, покрај од средствата на основачите и од Министерството за образование и наука, кое ќе додели финансиски средства на Православното богословско училиште и Средното исламско училиште за трошоци за тековно работење во однос на режии за греење, електрична енергија, потрошена вода и слично, за нивните потреби, како и за реализација на наставниот план и наставните програми од ставот 1 на член 9 од овој закон, по поднесено писмено барање со образложение од Православното богословско училиште и Средното исламско училиште до Министерството за образование и наука како и од други извори определени со закон.
Член 11
Православното богословско училиште и Средното исламско училиште ќе ги усогласат своите статути како установи на верски заедници со Законот за средното образование и овој закон, најдоцна до почетокот на учебната 2020/2021 година.
Член 12
На лицата кои се стекнале со диплома на Православното богословско училиште и Средното исламско училиште до нивното организирање како приватни јавни установи за средно образование на верски заедници согласно со овој закон и Законот за средното образование, заклучно со учебната 2019/2020 година, овие установи можат да им издадат диплома за завршено средно образование како јавна исправа, согласно со членот 3 од овој закон, на начин и според условите утврдени со статутот на установата.

Дипломата се издава за стекнатото средно образование. Поблиските условите за издавање на дипломата се уредуваат со акт кој го донесува основачот на Православното богословско училиште, односно Средното исламско училиште.

Правото од ставот 1 на овој член може да се оствари по барање на лицата најдоцна до 31 декември 2021 година.

Член 13
Орган на управување на Православното богословско училиште и Средното исламско училиште е училишниот одбор.
Училишниот одбор е составен од 13 члена, и тоа: пет претставника од наставниците, пет претставника од родителите, односно старателите на учениците, две претставника од основачот и еден претставник од Министерството за образование и наука.

Претставниците од родителите, односно старателите на учениците, од основачот и од Министерството не можат да бидат именувани, односно избирани од редот на вработените во училиштето. 
Претставниците на основачот на Православното богословско училиште и Средното исламско училиште ги именува и разрешува челниците (поглаварите) на Верските заедници. 
Претставниците од родителите, односно старателите на учениците ги именува и разрешува советот на родителите, претставниците на наставниците ги именува и разрешува наставничкиот совет на училиштето, претставниците на Министерството ги именува и разрешува министерот.
Членовите на одборот освен претставниците од родителите на учениците се именуваат за период од четири години, со право на уште еден избор. 
Претставниците од родителите на учениците се именуваат за периодот до завршувањето на средното образование на нивното дете.
Училишниот одбор од редот на своите членови избира претседател. 
Одлуките на училишниот одбор се донесуваат со мнозинство гласови од вкупниот број членови на одборот кои имаат право на учество при гласањето и донесувањето на одлуките.
Член 14

Затекнатите ученици на Православното богословско училиште и Средното исламско училиште можат да го продолжат средното образование на овие установи организирани како приватно јавни установи на верски заедници и да им се издаде диплома согласно актот од членот 12 став 2 од овој закон.
Член 15

Учениците кои образованието на Православното богословско училиште и Средното исламско училиште го завршувале според плановите и програмите што се донесени пред влегување во сила на овој закон, полагаат државна матура според одредбите Законот за средното образование.
Член 16
Овој закон влегува во сила осмиот ден од денот на објавувањето во "Службен  весник на Република Северна Македонија".

